
 Маса гунин къимет азадди я

                                          Райадминистрацияда
Вахтунин месэлайриз килигна
Алай йисан 14-июлдиз рай-

администрацияда «Сулейман-
Стальский район» муниципаль-
ный райондин Кьил Нариман 
Шамсудинович Абдулмутали-
бован регьбервилик кваз сове-
щание кьиле фена, анал важиблу 
са шумуд месэладиз килигна.

Гатун алай вахтунда район-

дин хуьрерин зегьметчияр ди-
гидай целди таъминарун – им 
важиблу месэладиз элкъвенва. 
Дигидай цикай кьитвал авайдан 
патахъай агьалийрилай арза-
ферзе райондин руководство-
диз, чкайрал алай самоуправ-
ленидин органризни къвезва. 
И месэладай совещанидал рай-
ондин хуьруьн майишатдин ва 
суьрсетдин управленидин на-
чальник Мегьамедзагьид Баба-
ев рахана. Ада къейд авурвал, 
районда майишатрин арайрин-
бур тир 186 километр ва къе-
непатанбур тир 271 километр 
къаналар ава. Райондин тер-
риторияда дигидай майданри 
9583 гектар тешкилзава. рай-
ондин агьалияр атIунар авачиз 
дигидай целди таъминарунин 
мураддалди набататар чиляй 
экъечIунин ва еке хьунин де-
вирда цин къурулуш ремонт ва 
цIийикIа тIуькIуьр хъувунихъ 
рекье тунвай са жерге серенже-
мар кьиле тухвана. Гьар йисуз 
ДР-дин Минмелиоводхозди 2 
къанал ремонт хъийизва, анагар 
михьзава. Алай йисуз «Члар» ва 
«Герейхановский» майишатрин 
арайринбур тир къаналар михь-
на. Гьа са вахтунда, чи къаналар 
хъсан гьалда ава лугьуз жедач. 
ИкI, майишатрин арайринбур 
тир 8 къаналдикай 6-дал капи-
тальный головной водозабор-
ный тадаракар алач. Идалайни 
алава яз гидротехнический 84 
тадаракдикай (ГТС-дикай) 68 
чкIанва, абур капитальнидаказ 
ремонт хъувунин лазимвал ава. 
И ва маса себебралди хуьруьн 
майишатдин шей гьасилзавай 
бязи карханайрал ва инсанрал 
дигидай яд агакьзавач. Дигидай 
яд кьенят хьунихъ галаз алакъ-
алу яз райондин дигидай цин 
къурулушдик дигидай цин маса 

чешмеяр акал хъийидай (Кьу-
рагь ва Чирагъ вацIар авахьза-
вай дерейра водохранилищеяр 
эцигун) серенжемар кьабулун, 
майишатрин арайринбур тир 6 
къаналдал головной водозабор-
ный тадаракар эцигун, гьакIни 
яд кьенятдивди ишлемишун ча-
расуз я…

Дигидай цин месэладин па-
тахъай совещанидал ДР-дин 
Минмелиоводхоздин Самур-
Гуьргенчайдин филиалдин ру-
ководитель Фикрет Шерифов, 
райадминистрациядин Кьилин 
1-заместитель Лацис Оруджев, 
ЦIийи Макьарин ва Кьулан 
СтIалрин хуьрерин поселений-
рин кьилер тир Асамудин Къа-
зиагьмедов ва Муслим Альде-
ров, Герейханован хуьряй тир 
арендатор Исмаил Тагьиров 
рахана. Абуру райондин агьали-
яр атIунар авачиз дигидай цел-
ди таъминарунин ва вацIарин 
экосистема хуьнин жигьетдай 
теклифар гана, меслятар къа-
лурна. 

Райондин Кьил Нариман 
Абдулмуталибова райондин со-
циально-экономический къуру-
луш ва мелиорациядин инфра-
стуктура хъсанарунихъ ва вилик 
тухунихъ рекье тунвай серенже-
мар кьилиз акъудун патал «ре-
кьерин картадал» кIвалах хъу-
вуна бегьемарун чарасуз тирди 
къейдна.

- Рахунарни жезва, теклифар-
ни гузва, амма план уьмуьрдиз 
кечирмишун яргъал физва, - ла-
гьана Н. Ш. Абдулмуталибова. 
– Чаз чизва, гзаф йисара рай-
ондин мелиорациядин система 
гадарнавай гьалда аваз хьана. 
Республикадин Кьилиз Влади-
мир Васильев атунихъ галаз и 
жигьетдайни кIвалахда хъсан-
вилихъ дегишвилер кьиле физ-
ва. Агьалияр гьам дигидай, гьам 
хъсан еридин хъвадай целди 
таъминарунин месэла ДР-дин 
Кьилин кьетIен ва гьар йикъан 
гуьзчивилик ква, и рекьерай, 
санлай республикада хьиз, Су-
лейман-Стальский райондани 
еке кIвалах тухванва. Гъиле авай 
йисуз «Сардаркент-Даркуш-

Казмаляр» групповой водопро-
воддин эцигунар акьалтIарда, 
ида райондин 90 процент агьа-
лияр хъвадай целди таъминарда. 
Кьасумхуьрел водопроводдин 
сетар эцигун башламишнава. 
Мадни 3 хуьре водопроводдин 
сетар эцигун патал ПСД-яр 
туькIуьрнава. УОС-дин, УКС-
дин, УМИЗ-дин, АСП-рин ва 
архитектурадинни эцигунрин, 
ЖКХ-дин отделдин саналди тир 
чалишмишвилералди «рекье-
рин картадал» кIвалах хъувуна 
бегьемарун, агьалияр атIунар 
авачиз дигидай целди таъми-
нарунин кIвалах хъсанарунин 
кIвалах акьалтIарун чарасуз я. 
Гьа са вахтунда и жигьетдай 
хуьрерин агьалийрихъ галаз 
тухузвай кIвалахни гужлу авун 
лазим я.

Совещанидин сергьятра аваз 
социально-экономический маса 
важиблу месэлайризни килигна.

Гуьгъуьнлай райадминистра-
циядин экономикадин отделдин 
начальник Саният Вагьабовади 
налогрин рекьяй алай буржар 
агъузарун патал «Герейханов-
ский», «Эминхюр», «Новома-
кинский», «Даркуш-Казмаляр-
ский» хуьрерин поселенийрин 
социальный учрежденийра 
тухвай рейддин серенжемри-
кай малумат гана. Ада лагьай-
вал, 2-июлдилай 10-июлдалди 
аламай эмменидин налогдин 
буржар 1419 агъзур манатдин 
агъузарна.

Хсуси къазанжияр кIватIунай 
Межведомственный комисси-
ядин протоколрин тапшуругъ-
рин рекьяй «Новомакинский» 
хуьруьн поселенида социально-
экономический сифте нубатдин 
везифаяр кьилиз акъудун кьи-
ле физвай гьалдикай АСП-дин 
кьил Асамудин Къазиагьмедов 
рахана. Адан гафаралди, бюд-
жет бегьемарунин доходдин 
паюни 204,8 агъзур манат теш-
килзава. Райондин Кьил Нари-
ман Абдулмуталибова хуьрерин 
поселенийрин администраций-
рин кьилериз эменнидин нало-
грин аламай буржар алудунин 
кIвалах чпин гуьзчивилик куту-
нин патахъай тапшуругъ гана.

Совещанидин сергьятра аваз 
райондин центральный боль-
ницадин кьилин духтурдин 
везифаяр тамамарзавайди тир 
Жафер Къурбанисмаиловни 
рахана. Ада коронавирусдин 
инфекциядихъ галаз алакъалу 
яз районда арадал атанвай гьа-
лар (талукь рекъемар гъиз-гъиз) 
раижна ва и тIегъуьндин вилик 
пад кьун патал районда тухуз-
вай кIвалахдикай лагьана.

              Асият Мирзалиева,
               Хазран Кьасумов 

       Гатун тIал алай месэла
Лугьудайвал, гатун тIал алай месэлайрикай сад цин месэла я, 

вични ихьтин чими вахтунда. ВацIарани яд кьери хьайила, гьам 
дигидай ва гьамни хъвадай цикай еке кьитвал, адахъ галаз санал 
агьалийрилай наразивилин арзаярни жезва.

И йикъара райондин Кьил Нариман Абдулмуталибов, талукь 
къуллугърин руководителарни галаз, агьалийрин арзайрин геле-
ваз Герейханован хуьруьн 2-отделенидиз мугьман хьана, чкадал 
хъвадай ва дигидай целди гьикI таъмин ятIа, гьакIни «Герейха-
новский» къаналдал ремотрин кIвалахар гьикI кьиле физватIа 
ахтармишна.

Райондин Кьилихъ галаз санал аниз гьуьжет алай месэлаяр 
гьялун патал «Минмелиоводхоз» ФГУП-дин райондин филиал-
дин руководитель Фикрет Шерифов ва УСХП-дин начальник Ме-
гьамедзагьид Бабаев, АС-дин ва ЖКХ-дин отделдин начальник 
Хейрулагь Сефералиев, «сельсовет Герейхановский» АСП-дин 
кьил Руслан Алдыров, гьакIни и хуьруьн общественностдин ве-
киларни атанвай. Абуру «Макьар» микрорайонда яшамиш жез-
вай агьалийрихъ галазни четин ва гьуьжет алай месэлаяр вере-
вирд авуна, абур арадай акъуддай рекьер жагъуриз алахъна.

Хуьруьн агьалийрихъ галаз суьгьбетар авурдалай гуьгъуь-
низ Нариман Абдулмуталибова цин патахъай гележегда ихь-
тин татугай гьалариз рехъ тагун патал жавабдар къуллугърин 
руководителрал талукь серенжемар кьабулун тапшурмишна. 
Кьилди къачуртIа, Герейханован хуьруьн ва Агъа СтIалрин 
хуьрерин администрацийрин кьилери «Минмелиоводхоз» 
ФГУП-дин райондин филиалдихъ галаз санал дигидай цин 
къаналдин къерехар тирвал чпи-чпиз кьунвай чилин участо-
кар ахъайиз тун тапшурмишна. И татугайвилери дигидай цин 
къанал михьунин кIвалахризни кьецI гузва. И сергьятдай физ-
вай къанал ва адан хилер михьи тавуна саки 20-25 йис тамам 
хьанва.

Къаналда дигидай цикай кьитвал хьайила, агьалийри чпин са-
лариз яд гун патал хъвадай цикай менфят къачузва, яни цIийи ва 
мадни четин татугайвал арадал гъизва. Гьелбетда, «Сардаркент-
Даркуш-Казмаляр» магистральный водопровод тамамвилелди 
кардик акатайла и татугайвилер, наразивилерни чеб-чпелай ара-
дай акъатда. Ада 90% райондин агьалияр хъвадай целди таъми-
нардай мумкинвал гуда.

Алай вахтунда ина дигидай цин къаналдал ремонтрин 
кIвалахар давам жезва. Адан къерехар тирвал агьалийри чпи-
чпиз кьунвай чкаяр ахъайзава, анай къубу михьдай махсус техни-
ка фидайвал къайдадик кутазва.

И гуьруьшмишвилин вахтунда «Макьар» микрорайондин 
агьалийри райондин Кьиливай хуьруьн сурарал фидай рекье 
къир цун тIалабна. Нариман Абдулмуталибова и куьчеда къир 
цун къведай йисан пландик кутадайди лагьана.

                                                 Гьазурайди - Абидин Камилов

                Райондин Кьил - хуьрера

                                 Мергьеметлувилин къанунралди

         Нубатдин совещанидал
И йикъара, Дагъустандин Кьил Владимир Васильеван тапшуругъ 

кьилиз акъудунин сергьятда аваз, ДР-дин Кьилин ва Гьукуматдин 
Администрациядин Руководитель Владимир Иванова «Мой Даге-
стан» республикадин проект уьмуьрдиз кечирмишунин месэладай 
республикадин муниципальный тешкилатрин руководителрихъ га-
лаз совещание кьиле тухвана.

Видеоконференцсвяздин къайдада кьиле фейи совещанидин 

кIвалахда Сулейман-Стальский райондин Кьил Нариман Абдулму-
талибовани иштиракна.

Совещанидал «Мой Дагестан – моя вода», «Мой Дагестан – мои 
дороги» ва «Мой Дагестан – Комфортная городская среда» важиблу  
проектар кьилиз акъудзавай гьалдиз килигна. Дагъустандин Кьи-
ли фикирдиз гъанвай и проектар уьмуьрдиз кечирмишунин карда 
2020-йисуз Сулейман-Стальский райондини иштиракзава.

Анал целди таъминардай объектрал эцигунрин кIвалахар кьиле 
тухузвай гьал, рекьер ремонт авун, шегьердин гьалар арадал гъун ва 
арадал къвезвай, гьялна кIанзавай месэлаяр веревирд авуна. Влади-
мир Иванова «Мой Дагестан» проектда къалурнавайвал тамамарза-
вай кIвалахар еридивди ва вахтунда кьилиз акъудун чарасуз тирди 
лагьана.

«Формирование комфортной городской среды» федеральный 
проектдин ва «Жилье и городская среда» милли проектдин сергья-
тра аваз алай йисуз чи райондин 3 хуьре – Агъа СтIалдал, Эминхуь-
ре, Герейханован хуьруьн 1-отделенида общественный территорияр 
аваданламишунин, цIийи паркар ва скверар туькIуьрунин кIвалахар 
кьиле тухузва.

«Мой Дагестан – мои дороги» проектдин сергьятда аваз хуьруьн 
чкайра – КIварчагъа, Испика, Чуьхверхуьрел ва Кьулан СтIалдал 
санлай кьурла 4,37 километрда 25289 квадратный метрдин майдан-
да къир цунин кIвалахар кьиле тухун фикирдиз къачунва.

«Мой Дагестан – моя вода» проектдай районда «Сардаркент-
Даркуш-Казмаляр» групповой водопровод тухунин кIвалахар 
акьалтIарда. Пуд хуьр патал (Кьулан-СтIал, Курхуьр ва ЦIийи Ма-
кьар) цIийи цин линияр тухун патал проектдинни сметадин доку-
ментацияр гьазурда. Алай вахтунда Кьасумхуьрел къенепатан цин 
линияр тухунин кIвалахар кьиле физва.

А карни къейд ийиз кIанзава хьи, и проектар уьмуьрдиз кечирми-
шуниз талукь тир месэлаяр райондин Кьил Нариман Абдулмутали-
бован гьар йикъан гуьзчивилик ква.

  Образованидин месэлайриз – 
              кьилин фикир
9-июлдиз ДР-дин Гьукуматдин Председателдин заместитель 

– образованидин ва илимдин министр Уммупазиль Омаровадин 
регьбервилик кваз, ВКС-дин режимда аваз, республикадин терри-
торияда авай образованидин объектар эцигунин ва ремонт авунин 
месэладиз килигна.

Селекторный совещанидин кIвалахда чи райондин Кьил Нари-
ман Абдулмуталибова, РУО-дин начальник Гьуьсейн Шихбабаева 
ва УКС-дин начальник Роберт Мейланова иштиракна.

Онлайн-совешанидин вахтунда образованидин объектрал тама-
марзавай эцигунрин кIвалахрин мониторинг кьиле тухвана, абур 
эцигна акьалтIарунин ва ишлемишиз вахкунин, гьакIни школаяр 
цIийи кIелунин йисаз гьазурунин вахтар веревирд авуна.

Алай йисуз районда 4 школа (Р. Османован тIварунихъ галай 
1-нумрадин Герейханован СОШ, М. Къараханован тIварунихъ га-
лай КIварчагърин СОШ, Кьасумхуьруьн 1-нумрадин СОШ ва ЦIийи 
Макьарин СОШ) ДР-дин Кьилин «100 школ» проектдай ремонт ий-
ида. Образованидин 10 идарада гьавадинни чимивилин режимдин 
истемишунрал амал авунин жигьетдай кIвалахар кьиле тухузва, 
кьилди къачуртIа, чимивал гудай системаяр, дакIарар ва ракIарар 
дегишарзава.

Онлайн-совещанидин сергьятра аваз муниципалитетриз ДР-дин 
Минобрнаукадин реестрда авай куьгьне хьанвай ва аварийный гьал-
да авай школайрин списокар актуализировать авун ва теклифар гун 
меслят къалурнава.

Эгер школа чкIидай гьалда аватIа, ДР-дин Минстройди тести-
кьарнавай формадай акт агакьарна кIанда.

Районда 23 школа аварийный гьалда ава. Алай вахтунда Алкьва-
дрин ва Агъа-СтIал Къазмайрин юкьван школайрин цIийиз эцигза-
вай дараматрал эцигунрин кIвалахар кьиле тухузва.

                                                       Гьазурайди – Абидин Камилов

Райондин Кьил рази яз амукьна
Мукьвал йикъара райондин 

Кьил Нариман Абдулмутали-
бов «Моя улица самая благо-
устроенная» конкурс-килигуна 
гъалиб хьунин нетижада къир 
цайи Агъа-СтIал Къазмайрин 
Калининан тIварунихъ галай 
куьче дуьзмишзавай гьалдихъ 
галаз чкадал фена таниш хьана.

РикIел хкиз кIанзава хьи, 600 
метрдин яргъивал алай, санлай 
3600 квадратный метрдин май-
дан кьунвай и куьче 2019-йисуз 
тухвай конкурс-килигуна гъа-
либ хьанай. Къир цунихъ галаз 
санал, куьчеда жуьреба-жуьре 
маса кIвалахарни тухвана.

Райондин Кьил Нариман Аб-
дулмуталибов куьчеда тухван-
вай ремонтринни эцигунрин 
кIвалахрилай рази яз амукьна, 
ада куьче дуьзмишунин теклиф 
гваз экъечIай агьалийриз еке 
къимет гана.

- Чи агьалийри яшайиш-
динни дуланажагъдин шартIар 
хъсанарунин кIвалахра актив-

вилелди иштиракзава, и кар-
дал зун шад я, - къейдна Н. Ш. 
Абдулмуталибова. – Кьилди и 
куьчедикай рахайтIа, агьалий-
ри чпин хушуналди газдин тур-

байриз ширер яна, кьунвай ар-
тухан участокар азад хъувуна, 
талукь документар гьазурна, 
гьакIни конкурсдин са жерге 
серенжемар кьиле тухвана. Куь 
теклифри райондин руковод-
ство гьевеслу ийизва. Мукьвал 
тир гележегда социальный объ-

ектрал, сурарал физвай хуьре-
рин къенепатан вири куьчейра 
къир цада.

Калининан куьчедин агьа-
лийри гузвай куьмекдай, месэ-

лаяр гьялунай Нариман Шам-
судиновичаз чухсагъул лагьана.

Куьчеда дуьзмишунин кIва 
лахар хьиз, районда «Моя ули-
ца самая благоустроенная» 
конкурс-килигун 2020-йисузни 
давам жезва.

                   Х. Гьажибалаев  

Куьмекдай чухсагъул
          лугьузва
Райондин центральный больницадин ин-

фекционный отделенидин ва терапевтический 
отделенидин провизорный госпиталдин меди-
цинадин персоналди коронавирусдин панде-
миядин вахтунда мергьеметлувилин куьмекар 
гунай «Рычал-су» минеральный ятар акъуддай 
заводдиз чухсагъул малумарна. Ана кхьизва:

« - Гьуьрметлу Муслим Агъамегьамедович!
Чна Квез ва Куьне регьбервал гузвай «Завод 

минеральных вод «Рычал-су» ОАО-дин коллек-
тивдиз коронавирусдин эпидемиядин вахтунда 
чаз, ЦРБ-дин медработникриз, материальный 
ва руьгьдин жигьетдай куьмекар гунай еке 
чухсагъул лугьузва. Заводдин патай гьар вацра   
пулунин куьмекар больницадилай къецяй пнев-
мониядик ва коронавирусдик начагъбурухъ 
гелкъвей инфекционный отделенидин ва тера-
певтический отделенидин провизорный госпи-
талдин медработникриз гуз хьана. Райондин 
больница патал медикаментар, тIугъвалдикай 
хуьдай шейэр къачуна. Больница «Рычал-су» 
ва «Мевер» путулкайра авай хъвадай минераль-
ный ятаралди таъминарзава.

Чаз Квехъ ва Куь коллективдихъ сагъламвал, 
саламатвал, хъсан фикирар уьмуьрдиз кечир-
мишунин карда агалкьунар хьана кIанзава».

Меценат Салман Бабаеваз
              чухсагъул!
Сулейман-Стальский райондин центральный 

больницадин тади куьмекдин отделенидин, ин-
фекционный госпиталдин, терапевтический 
отделенидин, поликлиникадин ва участковый 
звенодин медперсоналди коронавирусдин ин-
фекция чкIанвай вахтунда гайи куьмекдай ме-
ценат Салман Мегьамедрасуловичаз рикIин сид-
кьидай чухсагъул лугьузва. Кьилди къачуртIа, 
Чухсагъулдин чарче кхьенва:

«… Чна, духтурри, медсестрайри, санитарри 
ва младший медперсоналди – санлай 170 касди – 
Квелай гьар сада 20, 15 ва 10 агъзур манат пулар, 
ЦРБ-ди гематологический анализаторар (305 000 
манат къимет тир), биохимический Biosistems 
А15 (1050000 манат къимет тир), 259250 манат-
дин къимет авай 610 респиратор, гьакIни 705 000 
агъзур манатдин къимет авай ДГУ 100/400 КА 
дизельный генератор (FЕ) къачуна. ЦIийи тада-
ракри чаз райондин агьалийриз медицинадин ре-
кьяй еридивди къуллугъ ийидай мумкинвал гуда. 
Гила райондин агьалийривай, масанриз тефена, 
чкадал диагностика тухуз жеда… квехъ мягькем 
сагъламвал, гьар са карда агалкьунар хьун чи 
мурад я. Квез чи медработникрин ва вири райо-
нэгьлийрин патай чухсагъул, гьуьрметлу Салман 
Мегьамедрасулович!». 

Эцигунрал чан хкана
И йикъара Сулейман-Сталь-

ский райондин кьил Нариман 
Абдулмуталибов райадмини-
страциядин къурулушрин жа-
вабдар къуллугъчиярни галаз 
Кьасумхуьрел спорткомплекс 
эцигзавай чкадал фена. 

Анал эцигунрин ва объек-
тдихъ галай мулкар абадунин 
проектдинни сметадин доку-
ментрик дегишвилер кухтуниз 
талукь са жерге месэлаяр вере-
вирдна.

Кьве мертебадин дарамат-
да чIехи спортзал, залан атле-
тикадал, азаддиз кьуршахар 
кьунал, боксдал машгъул же-
дайбуруз кьилдин чкаяр жеда. 
Спорткомплексдин мулкара 
футболдин, теннисдин, баскет-
болдин, волейболдин майданар 
туькIуьрдайвал я. Идалайни 
гъейри, гимнастикадал машгъул 
жедайбуруз махсус чка, тамаша-
чияр патал трибунаяр ва маса-
бур тешкилда.

Къейд ийин, спорткомплек-
сдин эцигунар 2005-йисуз ре-
спубликадин инвестицийрин 
программадай башламиш-
най. Сифтедай пуд йисан къе-
не тIимил-тIимил такьатар 
ахъайнатIани, ахпа и месэла 
акъвазна. А чIавалай инихъ эци-
гунрал кIукI гъиз хъхьанач. Рай-
ондин руководстводин алахъ-
унрин нетижа яз, РД-дин Кьил 
Владимир Васильева эцигунрал 
чан хкун тапшурмишна. Къейд-
завайвал, алай йисуз 10 мил-
лион манат чара авунва. Аук-
циондин нетижада проектрин 
“Геопроект” ООО-дихъ галаз 
икьрар кутIуннава. Санлай къа-
чурла, 2021-йисуз эцигунрин 
такьатар 62 518 700 манатдикай 
ибарат жеда.

Эцигунар кьиле физвай мул-
кариз килигайдалай кьулухъ 
Н.Абдулмуталибова талукь кса-
риз тапшуругъарни гана.

                              Х. Кьасумов

Метлеблу 
         гуьруьш
15-июлдиз муниципаль-

ный райондин Кьил Нариман 
Абдулмуталибов Дербент ше-
гьерда авай Дагъустан Респу-
бликадин Роспотребнадзордин 
Управленидин ТО-дин началь-
ник Низами Адигуьзеловахъ 
галаз гуьруьшмиш хьана, абу-
ру эпидемилогический рекьяй 
районда арадал атанвай гьалар 
веревирдна ва тIегъуьндин ви-
лик пад кьун патал кьабулзавай 
серенжемрикай рахунар авуна.

Низами Адигуьзелова рай-
онда санитариядинни-эпиде-
миологический гьалар хъсана-
рунин, агьалийрин хатасузвал 
хуьнин жигьетдай меслятар 
къалурна, яваш-яваш каран-
тиндин сергьятар алудунин 
месэлайрикай вичин фикирар 
лагьана.

Гуьруьш метлеблуди хьана.



  Хизандин, кIанивилин ва вафалувилин Югъ

    2020-йисан 17-июль                                                           КУЬРЕДИН  ХАБАРАР  № 29                                                                                               3

                                     ЧIехи Гъалибвилин - 75 йис

КIанивални вафалувал хьайила
Хизан обществодин бине я. Гьуьрметлу, вафалу, общество 

патал менфятлу хизан хьун, алава яз, бахтлувал язни гьисабиз 
жеда. Хизандин бинеяр хуьзвайди, са шакни алачиз, кIанивални 

вафалувал я. Хизан датIана государстводин къаюмвиликни ква. 
Вири и ерияр фикирда куьналди ва Россиядин Федерациядин Го-
сударственный Думадин депутатрин теклифдалди 2008-йисалай 
чи уьлкведа Вирироссиядин хизандин, кIанивилин ва вафалу-
вилин югъ 8-июлдиз сувар хьиз къейдзава. И сувариз талукь яз 
«КIанивиляй ва вафалувиляй» («За любовь и верность») медални 
акъудна. Ам 25 йисалай тIимил тушиз санал яшамиш жезвай хи-
зандин руьгьдин ивирар, хизандин кесер хуьзвай ва общество-
дин лайихлу членар яз веледар тербияламишай хизанриз гузва. 
Алай йисуз «КIанивиляй ва вафалувиляй» медалар къачур бахтлу 
хизанрин арада Сулейман-Стальский райондай тир Алиеврин ва 
Аслановрин кьве хизанни ава. ИкI, Кьасумхуьрелай тир Али ва 
Жамила Алиевар арада 
кIанивал, вафалувал 
аваз, рикIерни сирер 
сад авуна санал яша-
миш жез 43 йис я.

Сийидрин хуьряй 
тир Аслан ва Майисат 
Аслановри алай йисуз 
санал яшамиш хьун 
47-сеферда къаршила-
мишна. Кьве хизанни 
мягькем бинейралди, 
ислягьвилелди, меслят-
вилелди тафаватлу жез-
ва, абуруз хуьрера ва 
районда лайихлу гьуь-
рмет, авторитет ава.

Дагъустан Респу-
бликадин зегьмет-
дин ва социальный 
жигьетдай вилик финин министерстводин «КIанивиляй ва ва-
фалувиляй» медалар Алиеврин ва Аслановрин хизанрив шад 
гьалара «Сулейман-Стальский район» муниципальный район-
дин Кьил Нариман Шамсудинович Абдулмуталибова вахкана, 
тебрикдин келимаяр, хизанрихъ мягькем сагъламвал, дулана-
жагъдин хъсанвал, саналди тир яргъал йисарин уьмуьр хьана 
кIанзавайди лагьана.

- Мягькем хизан – им обществодин цуьк акъудунин бине ва 
мягькемвал къалурзавай лишан я, - къейдна Нариман Абдулмута-
либова. – Фадлай тайин хьанвай кар я хьи, хизанди руьгьдин къи-
метлувал арадал гъуниз ва хуьниз куьмекзава, хизан кIанивилин 
ва хъсанвилин, гьуьрмет авунин, меслят хьунин чешме я. Хизан-
дин тербия гунин жигьетдай чи райондихъ лап хъсан адетар ава. 
Зи мурад и адетрилай жезмай кьван гзаф хизанри, санал яшамиш 
жезвай гъуьлуьни папа чешне къачун я. Къуй чи хизанри са мес-
лятдал атунин, сабур авунин, дурумлувилин жигьетдай ва хизан-
дин кIанивилихъ, вафалувилихъ галаз алакъалу тир маса месэ-
лайрай къе чна медалар вахкай Алиеврин ва Аслановрин хьтин 
хизанривай тежриба къачурай. Райондин руководстводи къенлай 
кьулухъни хизандин девлетлувал хуьн патал герек серенжемар 
кьабулда ва абур раиж авуниз кьилин фикир гуда. Чна винидихъ 
лагьайвал, санлай обществодин хьиз, гьуьрметлу ва мягькем хи-
занар чи райондин даяхни, дамахни я. Абуру хизанда, школада ва 
обществода акьалтзавай несилдиз дуьз тербия гуниз куьмекзава.

Али ва Жамила Алиевар, Аслан ва Майисат Аслановар лап 
куьруь гафар рахана. Дикъет ва къимет гунай абуру райондин 
Кьил Нариман Шамсудинович Абдулмуталибоваз рикIин сид-
кьидай чухсагъул лагьана, сагълам обществодин асул бине хизан 
тирдал чпин разивал къалурна.

                                                                         Хазран Кьасумов
                                              Шикилра: медалар вахкузвайла 

Крымдин чиликай сур хьайибур
Ватандин ЧIехи дяведин йи-

сара Крымдин полуостровдал 
кьиле фейи къати женгерин 
гьерекатрини тарихда вичин 
гел туна. Гьа женгера дагъу-
станвийри, гьабурукай яз чи 
райондин агьалийрини ишти-
ракна, кьегьалвилер къалурна. 
Крым хуьн ва азад авунин жен-
гера цIудралди чи ватанэгьли-
яр игитвилелди телеф хьана. 
Крымдин чиликай чпиз сур 
хьайибурун арада чи район-
дайни са шумуд кас ава. Абу-
рукай са шумудакай агъадихъ 
чаз делилар гъиз кIанзава:

Аскеров Агъарагьим, 
1907- йисуз Кьасумхуьруьн 
райондин Агъа СтIалрин хуьре 
дидедиз хьана. Яру Армиядин 
аскер, 51-армия, 3550АШР. 
1944-йисан 7-майдиз телеф 
хьана. Адан тIвар Севастопол-
дин «РикIел хуьнин» ктабда 
гьатнава. Крымдин Штурмо-

вое хуьруьн сурара кучуднава.
Билалов Ибрагьим Била-

лович, 1909-йисуз Кьасумхуь-
руьн районда дидедиз хьана. 

Армиядиз Москвадин област-
дин Киевский РВК-ди эвер 
гана. 128-гвардейский стрел-
ковый дивизиядин жергедин 
аскер. 1944-йисан 12-майдиз 
телеф хьана. Москва шегьер-
дин «РикIел хуьнин» ктабда 

адаз талукь делилар ава. Ам 
Севастополдин аскеррин сура-
ра кучуднава.

Айвазов Мирзе Айвазович, 
1912-йисуз Кьасумхуь-
руьн районда дидедиз 
хьана. Яру Армиядин 
414-стрелковый дивизи-
ядин аскер. 1944-йисан 
9-майдиз телеф хьана. 
Крымда, Балаклавский 
шегьре рекьин къерехда 
авай 414-дивизиядин кьу-
шунрин стхавилин сура-
ра кучукнава. Адан тIвар 
Севастополдин «РикIел 
хуьнин» ктабда гьатнава.

Санлай къачурла, 
Крымдин чиликай сурар хьай-
ибурукай яз Дагъустандин ва 
Севастополдин «РикIел хуь-
нин» ктабра дагъустанвийри-
кай 17 касдин тIварар ва абу-
руз талукь делилар гьатнава.

               Хазран Кьасумов

       ДаркIуш ва ДаркIуш-Къазмаяр
1886-йисуз тухвай перепис-

дин делилралди ДаркIуш хуьре 
85 кIвал авай, 418 кас агьалияр 
(204 итим ва 214 дишегьли) 
яшамиш жезвай. Хуьр Кьасум-
хуьруьн ва Кьурагь районрин 
сергьятдал, шегьре рекьивай са 
акьван яргъа тушиз, алай. Лап 
вилик девирра хуьр четиндиз 
физ жедай кьакьан чкадал – 
кукIушдал алай лугьуда. Хуь-
рел тIвар атунни гьа и кардихъ 
галаз алакъалу ийизва: «дар 
кукIуш», ДаркIуш. Анал чкIай 
харапIайрин гелер чи йикъара-
ни чир жезма. Анлай хуьр са 
кьадар къулайвал авай чкадал 
мус куьч хьанатIа, малум туш.

Гьажи Асланханов хуьре 
сифтегьан школа эцигай кас яз 
гьисабзава, ада хуьруьз къведай 
рехъни туькIуьрна, хуьруьн-
вийрикай сад лагьайди яз Мек-
кедиз гьяждални фена.

ДаркIуш Бакуда академик-
вилин тIвар къачур, Каспий 
гьуьлуьн кIаняй нафтI акъуддай 
проект туькIуьрай Агьмедхан 
Шабанован, Дагъустанда сад 
лагьайди яз химиядин илимрин 
докторвилин тIвар къачур Ос-
ман Шабанован, буругъар эгъ-
уьнунин рекьяй СССР-дин вад 
рекорд эцигай Шамиль Шагь-
вердиеван, Азербайжандин 
Игитвилин тIварцIиз лайихлу 
хьайи летчик-ахтармишунар-
дайди Сергей Муртузалиеван, 
Россиядин лайихлу ва Дагъу-
стандин халкьдин артист Аб-
дулкъадир Сайдумован, пол-
ковник, лектор-международник 
Эседин Эминован, архитектор, 
Россиядин искусстводин лай-
ихлу деятель Керим Камило-
ван, Ленинан ордендин сагьиб 
Абдуселим Велибекован ва 
машгьур маса инсанрин хайи 
макан я.

Кьиблепатан Дагъустан-
да чилер зурзай 1966-йисуз 
ДаркIуш хуьре 113 майишат 
авай, 784 кас яшамиш жезвай. 
Са йисалай хуьр арандиз, ги-
лан ДаркIуш-Къазмаяр алай 
чкадал, куьч хьана. Шадвал 

кутадай карни ава: эхиримжи 
йисара куьгьне хуьруьз инса-
нар куьч хъижезва, кIвалер ах-
цигзава.

Куьгьне ДаркIуш хуьре яша-
миш жезвай муаллим ва шаир 

Эйзудин Сайдумова чаз лагьай-
вал, ана 15 касди цIийиз кIвалер 
ахцигнава, «Кьасумхуьр-Кьу-
рагь» шегьредилай аниз физвай 
рехъ, булахар къайдадиз хкан-
ва, хуьре электридин эквер ава.

1967-йисуз арадиз атай 
ДаркIуш-Къазмаяр Дербент, 
Мегьарамдхуьруьн ва Сулей-
ман-Стальский районрин мул-
кар сад-садак ккIизвай чкадал, 
Гуьлгери вацIун чапла пата, 
гьуьлуьн дережадилай 100 
метрдин вине гуьзел чкадал 
экIя хьанва. Гуьрчег и хуьруь-
нни Каспий гьуьлуьн арада 18 
километрдин мензил ава, па-
тавай «Кавказ» федеральный 
шегьре рехъ фенва.

1969-йисуз ДаркIуш-
Къазмайрал Кьурагь райондин 
Шимихуьряй ва Хпуькьай 31 
хизан (105 кас), Рутул рай-
ондин Вруш хуьряй 21 хизан 
(91 кас) куьч хьана. Санлай 
ДаркIуш-Къазмайрал 530-да-
лай виниз майишатар хьана, 
1825 кас яшамиш жезвай.

ЦIийи чкадал даркIушвияр, 
асул гьисабдай, уьзуьмчиви-
лел машгъул жезвай. Пуд йи-
сан къене ина 900 гектарда уь-
зуьмлухар кутуна. Абуру гьар 
йисуз 4000 тонндилай виниз 
ципицIар кIватI хъийизвай, 

абур чпин хсуси цехда гьялза-
вай.

Алай  вахтунда даркIушвий 
ри ципицIар, салан майваяр, 
халияр гьасилзава, ина хуьруьн 
майишатдин хиле инвестиций-

рин зурба проектарни уьмуьр-
диз кечирмишзава. ИкI, хуьре 
тешкилнавай «Гюльгери-вацI» 
ООО-дихъ 127 гектар уьзуьм-
лухар ава, ана кIвалах тешки-
лунин кIвенкIвечи къайдаяр 
кардик кутунва, уьзуьмлухрай 
гьар йисуз ципицIрин тариф-
дин бегьерар кIватI хъийизва.

ДаркIуш-Къазмайрал юкьван 
школа, врачебный амбулатория, 
алакъадин отделение, культура-
дин кIвал, ДЮСШ-дин ва му-
зыкальный школадин филиалар 
кардик ква.

Алай йисуз хуьре «Шегьер-
дин къулай шартIар» проек-
тдай аялрин майданни галай 
парк-сквер эцигна.

Шегьредилай хуьруьз къвез 
вай рекье ва хуьруьн кьилин 
куьчейра къир цанва.

Алай вахтунда ДаркIуш-
Къазмайрал 840-далай виниз 
кIвалер ала, 2600-далай виниз 
агьалияр яшамиш жезва.

Хуьре «село Даркуш-Казма-
ляр» хуьруьн поселение ара-
дал гъанва. Ам йисандавай-суз 
гуьрчег ва чIехи, агьалийрин 
яшайиш хъсан жезва.

              Хазран Кьасумов
Шикилда: ДаркIуш-Къаз 

маяр.
     Шикил автординди я

           Гьасанов Сабир Лукьманович

Утерянный аттестат об основном среднем образовании за № 05 
АА 0075915, выданный в 2009 году МКОУ Юхаристальской СОШ 
на имя  Рамазанова Гасана Гамидовича, считать недействительным.

Мукьвара залум азардикди 
чи арадай хъсан инсан, районда 
чирвилер гунин рекьяй савадлу  
муаллим, бажарагълу тешки-
латчи, чешнелу хизандин кьил 
Гьасанов Сабир Лукьманович 
гьамишалугъ яз акъатна.

Гьасанов Сабир Лукьмано-
вич 1938-йисан 22-майдиз Кьа-
сумхуьруьн райондин Макьа-
рин хуьре дидедиз хьана.

1956-йисуз Хутаргъа юкьван 
школа акьалтIарна, Бакудин 
нафтIадин мяленра рабочий яз кIвалахна. 

1962-йисан 5-майдилай Макьарин хуьруьн клубдин заведующий-
виле кIвалахна.

1962-йисан 7-июлдилай 1966-йисан 7-июлдалди ВЛКСМ-дин 
Кьасумхуьруьн райкомдин отделдин заведующийвиле кIвалахна.

1969-йисуз Астрахандин пединститутдин филологиядин факуль-
тет акьалтIарна, Герейханован хуьруьн 2-отделенидин юкьван шко-
ладиз муаллимвилиз хтана. 1972-йисалай Агъа-СтIал Къазмайрин 
щколада кIелунинни тербиядин рекьяй завучвиле кIвалахна.

1985-йисалай пенсиядиз фидалди Герейханован 2-нумрадин юкь-
ван школадин директорвилин  жавабдар къуллугъ кьиле тухвана.

Гьи къуллугъдал хьайитIани, Сабир Лукьмановича вичин хиве 
авай везифаяр жавабдарвилелди кьиле тухудай ва амайбурувайни 
гьи карда хьайитIани къанунрин истемишунрал амал авун тIалабдай.

Гьукуматди Сабир Лукьмановичан гьакъисагъ зегьметдиз лайих-
лу къиметни ганва. Адан зегьмет  Минпросдин РУО-дин, РК проф 
союздин  Гьуьрметдин грамотайралди, «Отличник народного обра-
зования РД», «Заслуженный учитель РД» гьуьрметдин тIвараралди 
къейднава.Сабир Лукьманович райондин муаллимар аттестация ий-
идай экспертдин комиссиядин член тир. Ам райондин школайрин 
коллективри 8 ва 9-муаллимрин съездрин делегат яз хкянай.

Чна регьметлудан хизандиз, багърийриз, дерин хажалат 
чIугуналди, башсагълугъвал гузва.

Сабир Лукьмановичан экуь къамат чи рикIерай садрани акъатдач.
      РУО, ИМЦ, профком, райондин школайрин директорар

  Памятка жителям сельских 
         населенных пунктов
С 10 по 30 июля 2020 года 

в Дагестане введен особый 
противопожарный режим. Уста-
новлен запрет на посещение и 
въезд в леса, за исключением 
спецтранспорта. Запрещенно 
разведение костров на террито-
рии сельских поселений.

За нарушение противопожар-
ных правил будут применяться 
административные штрафы: на 
граждан до 3 тысяч рублей, для должностных лиц – до 15 тысяч 
рублей.

                               ГАУ «Дагестанский лесопожарный центр»

                                            Хуьруьн майишат
Районда дадлу халияр гьасилзава

Гад чуьлдин кIвалахрин 
къизгъин вахтарикай сад я 
лагьайтIа, бажагьат чун ягъал-
миш жеда. ИкI, алай вахтунда 

Сулейман-Стальский райондин 
хуьруьн майишатдин карханай-
ри, лежбервилинни фермер-
вилин майишатри ва аренда-
торри уьзуьмлухрани багълара 
агротехникадин серенженмар 
кьиле тухузва, общественный 
мал-къара патал алафар гьазур-
зава, гад агудзава, халияр кIватI 
хъийизва.

- Халияр гьасилун – им гекъ-
игайла, райондин шартIара 
хуьруьн майишатдин цIийи 
хел я, - лугьузва райондин 
хуьруьн майишатдин ва суьр-
сетдин управленидин началь-
ник Мегьамедзагьид Бабаева. 

– Гекъигайла чIехи майданра 
халияр цаз 5-6 йисан вилик 
башламишна. Алай йисуз рай-
онда халияр 135 гектардин май-

данра цанва. Ида 
къалурзава хьи, чи 
шартIара халийрин 
хъсан бегьер кIватI 
хъийиз жезва, ин-
санрихъ и рекьяй 
хъсан тежрибани 
хьанва.

Малум хьайи-
вал, районда бу-
стандин няметар 
асул гьисабдай, 

«Зардиян» зонада цанва. И кар-
дал ЛПХ-яр, ИП-яр ва арен-
даторар машгъул 
я. Абурукай сад 
арендатор Надир 
Къадимов я. Адан 
халидин сал ЦIийи 
Макьарин хуьруьн 
поселенидин мул-
куна ава, ада 4 гек-
тар кьунва.

- Халияр гьаси-
лунин карда за чка-
дин миянардай шейэрикай мен-
фят къачузва, - лугьузва Надир 
Къадимова. – Яд за, шлангар 
тухвана, «стIал-стIал» къайда-

да гузва. Чи шартIара са гектар 
салай саки 60 тонндив агакьна 
халийрин бегьер вахчуз жеда.

Халияр гьасилзавайбуру лу-
гьузвайвал, райондин мулкуна 
накьвадин къурулуш хъсанди я, 
рагъ авай йикъарни гзаф я. Ида 
халийриз хъсан дад, артухан 
кIуьгьуьвал гузва, ихьтин ха-
лийрихъ муьштерийрин патай 
еке игьтияжни ава.

Мегьамедзагьид Бабаева чаз 
алава хъувурвал, районда гьа-
силзавай хъсан еридин, эколо-
гиядин жигьетдай михьи тир 
халияр чкадал маса гузва, абуру 
гьакIни Дагъустандин ва Рос-
сиядин базарра конкуренцияни 

арадал гъизва.
                 Хазран Кьасумов
Шикилра: арендатор Н. 

Къадимов; халид сала. 

Райондин хуьруьн майи-
шатдин карханайра ва аренда-
торрин участокра гад агудунин 
кIвалахар давам жезва.

УСХП-дай чаз гайи делил-
ралди, икьван чIавалди 1820 
гектардай зулун магьсулар 
кIватI хъувунва. Юкьван гьи-
сабдалди, гектардин бегьерлу-
вили 23 центнер тешкилзава.

- Чи вилик 598 гектардай 
зулун магьсулар ва гатфарин 
къуьл кIватIунин везифа кума, - 
лугьузва УСХП-дин начальник 
Мегьамедзагьид Бабаева. – И 

Гектардай – 23 центнер
кардал 8 ком-
байни машгъул 
я. НикIерай 
2 5 - и ю л д а л -
ди гад агудна 
акьалтIарда.

Гад агудай 
никIерай са-
мар кIватIунин 
ва абур туькра 
кьунин кIвала 
харни давам 
жезва. Куьруь 
са вахтунда 2000 тонндилай 
виниз самар кIватIна, мал-

къаради кьуьд акъудзавай чкай-
рал хутахнава.

                  Х. Гьажибалаев

Хийирлу меслятар
Алай вахт гьар жуьредин яр-

емиш, майваяр дадмишдай вахт 
я. ГьикI лагьайтIа, михьи ихьтин 
шейэр ишлемишайла, бедендиз 
хейлин хийир жезва.    

Чугъундурар
И майва яру ранг алайди я. 

Вични фосфордин ва калийдин 
кьелерни квайди, марганецдал-
ди девлетлуди. Чугъундуррин 
дувулрик кьетIен шейэр - бета-
нин ва бетаин ква.

ФИКИР ЦЕ! Чугъундурриз 
нитратар чпел кIватдай чемпион 
лугьузва.

Афнияр
И майвади иштягь ачухзава, 

ягълудин шейэр иливаруниз 
куьмекзава.

Абурук акьван витаминар 
квач, амма минеральный кьелер, 
фосфор, кальций, магний, ракь 
гзаф ква.

Абуруни бедендикай артухан 
яд ва кьел хкудзава. Таза афний-
рик тартроновый кислота лугьу-
дайди ква. Адани углеводар ягъ-
лудиз элкъуьрунин кIвалахдин 
вилик пад кьазва. Гьаниз килиг-
на афнияр бедендиз гзаф хийир 
авай шей яз гьисабзава.

КIвалин шартIара таза афни-
яр кьве суткадилай, 1-3 градус 
чимивал авай чкада 20 йикъалай 
виниз хвена кIандач.

Кьелен цик квай афнияр фад 
хъуьтуьл жеда ва абурухъ хъсан 
дадни амукьдач. Абур кутунвай 
целни мурс акьалтда.

Мурс акьалт тавун патал гор-
чица вегь.

Помидорар (томатар)
Помидоррик С витамин ква. 

Гьам лимонрикни квайди я - 
гена, В1, В2, каротин, шекер, 
ракь, калийни.

Абурукай гзаф уьзуьрриз 

дарман жезва.
Тайинарнавайвал, датIана 

хуьрекдик кваз помидорар иш-
лемишзавай итимрик рак азар 
тIимил акатзава, гена маса уь-
зуьрарни.

Помидорар варзни зура хуьз 
жеда. И кар патал таза майваяр 
ящикра ва я маса къапара мичIи 
къайи чкада тумар виниз хкаж-
на хвена кIанда. Ара-ара абу-
руз килигиз, хъсандиз дигмиш 
хьанвайбур хкудун герек я.

Эгер помидорар хъсан-
диз амукьна кIанзаватIа, абур 
кIарасдин шуьткьвелралди 
кIевайтIа хъсан я.

Хъсандиз дигмиш хьанвай 
помидорар адетдин шартIара 
2-3 юкъуз, холодильникда 7 
юкъуз хуьз жеда. Анжах холо-
дильникда абурун дад квахьда.

ФИКИР ЦЕ! И майвайрин 
къацу чкайрихъ чIуру затI сола-
нин хьун мумкин я.

МИНМОЛОДЕЖИ ДАГЕСТАНА ОБЪЯВИЛО 
ГРАНТ ДЛЯ ПРОЕКТОВ НКО ПО ПРОФИЛАК-
ТИКЕ НАРКОМАНИИ

Министерство по делам молодежи Дагестана объявило грант сре-
ди проектов некоммерческих объединений, направленных на про-
филактику наркомании в молодежной среде.

Конкурс включает в себя три этапа: прием заявок, заочный отбор, 
очная презентация участников финала и определение победителей.

Темы, заявленные для участия в конкурсе: информационное про-
тиводействие распространению наркомании в молодежной среде, 
повышение антинаркотической ориентации общества, формирова-
ние позиции здорового образа жизни.

Принять участие в мероприятии могут общественные, некоммер-
ческие организации и движения, зарегистрированные на террито-
рии РФ и осуществляющие свою деятельность в Дагестане.

Заявки принимаются до 20 июля по адресу: г. Махачкала, ул. Гу-
сейнова, 26 или на электронную почту otdelminmol@mail.ru.


